
ITANGAZO N°13/2024 RY’INAMA Y’ABASHIKIRANGANJI YO KU WA GATATU IGENEKEREZO 
RYA 23 GITUGUTU 2024 

 
Inama y’Abashikiranganji yarakoranye kuri uyu wa Gatatu igenekerezo rya 23 Gitugutu 2024, i Bujumbura, 
irongowe na Nyenicubahiro Umukuru w’Igihugu c’Uburundi, Jenerari Majoro Varisito NDAYISHIMIYE. 

Nyenicubahiro Umukuru w’Igihugu ahejeje gushikiriza urutonde rw’ivyihwezwa muri iyo nama rukongera 
rukemezwa, yaciye aha umwanya Nyakwubahwa Umushikiranganji wa Mbere ngo ashikirize ivyavuye mu 
nama nteguza y’iyo nama nshikiranganji, yarongoye ku magenekerezo ya 3, 4 na 14 Gitugu 2024, ivyihwejwe 
na vyo bikaba ari ivyari ku rutonde rw’ivyigwa muri iyo nama nshikiranganji. 

 
1. Indinganizo y’umugambi w’igihugu wo kwivuna abansi n’umukenyuro w’ishirwa mu ngiro, 
     Vyashikirijwe n’umushikiranganji wo kwivuna abansi no kwitaho abahoze ku rugamba 

 
Iyo ndinganizo y’uwo mugambi yisunga imbonakazoza y’igihugu cifashe mu mwaka wa 2040, giteye imbere 
mu mwaka wa 2060 hamwe n’umugambi mukuru w’igihugu w’iterambere wasubiwemwo. Urerekana intumbero 
nyamukuru y’igihugu biciye ku vyerekeye ubushikiranganji bwo kwivuna abansi no kwitaho bahoze ku 
rugamba, igisirikare c’Uburundi kizoshira mu ngiro mu gutunganya ivyerekeye kurwanya umwansi. 
 
Muri iyo ndinganizo y’uwo mugambi, imirimo y’igisirikare c’Uburundi iratomoye neza, ikongera igafatira no 
k’ukugene igisirikare gikorana n’ibindi bisata bijejwe umutekano. 
 
Inama nshikiranganji imaze guca hirya no hino iyo ndinganizo n’uwo mukenyuro, yaravyemeje, mu vyo 
yasavye hakaba harimwo yuko indinganizo z’imigambi yo mu bisata vyose zokwisunga imbonakazoza 
y’igihugu cifashe mu mwaka wa 2040, giteye imbere mu mwaka wa 2060. 

 
2. Integuro y’itegeko ritunganya ibijanye n’ibikoresho bifasha mu gutumatumanako 

hakoreshejwe ubuhinga ngurukanabumenyi,  
      Yashikirijwe n’umushikiranganji wo kumenyesha amakuru, ubuhinga bwa none n’ibimenyeshamakuru 

 

Igikoresho gifasha mu gutumatumatumanako ni ikintu ngirakamaro mu bihe vya none. Ariko harimwo ibibazo 
bitari bike, aha twovuga nko kudakwiza ibisabwa, ukuba vyaremejwe n’ibisata bibijejwe, ukwiganwa, n’ibindi. 

Muri iki gihe, urudandanza rwa magendo muri ico gisata ni ingorane ikomeye haba ku basanzwe bakorera mu 
muco, ku baguzi no ku bihugu. 

Inzego zibijejwe n’abo bose begwa n’ico kibazo birabagora guhangana n’iyo ngorane kubera ubuhinga 
n’urwenge bikoreshwa n’abo bagizi ba nabi biguma bihandagurika ndetse bikajamwo n’ubuhinga bwinshi. 

Mu ntumbero yo gutorera umuti iyo ngorane, birakenewe kandi birihutirwa gushiraho itegeko ryisunga 
ibikurikizwa ku rwego mpuzamakungu n’urw’akarere ritunganya ibijanye n’ibikoresho bifasha mu 

gutumatumanako hakoreshejwe ubuhinga ngurukanabumenyi. Iryo tegeko ryoshingwa mu ngiro n’itegeko 
nshikiranganji ryotunganya ico gisata n’uburyo bwose gikenera. 

Inama nshikiranganji imaze kwihweza iyo nteguro yarayemeje ibanje kuyunganira no kuyitosora. 

 
3. Integuro y’itegeko rishinga rikongera rigatunganya umugwi w’igihugu ujejwe gukurikirana 

ishirwa mu ngiro ry’imigambi yo guteza imbere uburimyi n’ugufungura neza mu Burundi,  
      yashikirijwe n’umushikiranganji w’ibidukikije, uburimyi n’ubworozi 

 
Ihangiro nyamukuru ry’ishingwa ry’uwo mugwi ni ukugira ngo haronderwe uburyo bwo gushigikira igisata c’uburimyi 
haba mu bijanye na poritike, uburyo n’ubuhinga kugira ngo amasezerano yashitsweko mu nama y’Abakuru b’Ibihugu 
yabereye i Dakar mu Gihugu ca Sénégal aho bihweje ikijanye n’ingene umugabane wa Afirika wogaburirwa, ashirwe 
mu ngiro.  
 
Ni bwo buryo nyabwo bwo gushigikira igisata c’uburimyi mu Burundi no gushira mu ngiro ishaka n’icemezo Reta 
yafashe co gutunganya neza ico gisata. Mu mwanya wa mbere, uwo mugambi uzokwihutira gushiraho no guteza 
imbere uburimyi n’ubworozi ku burere bubiri bwiyaguye i Karusi no mu Cibitoke. Ibisata 4 ni vyo bizoshirwa imbere, 
na vyo ni  umuceri n’ibigori mu bijanye n’uburimyi hamwe n’ingurube n’inkoko ku bijanye n’ubworozi. 
 
Inama nshikiranganji imaze guca hirya no hino iyo nteguro ikongera ikayiterera, yarayemeje. 

 
4. Urwandiko rwerekeye inama ya bose iba ku mwaka y’abaganga b’abahinga mu vyo kubaga 

baturuka muri Afirika y’Ubuseruko, yo hagati n’iyo mu Bumanuko (COSECSA mu 
mpfunyapfunyo y’ururimi rw’igifaransa),  

      Rwashikirijwe n’Umushikiranganji w’amagara y’abantu no kurwanya SIDA 

 
Uburundi bwaratowe kugira ngo buzokwakire Inama ya bose iba ku mwaka y’abaganga b’abahinga mu vyo 
kubaga baturuka muri Afirika y’Ubuseruko, yo hagati n’iyo mu Bumanuko kuva kw’igenekerezo rya 30 
Munyonyo gushika kw’igenekerezo rya 05 Kigarama 2025.  
 
Iyo nama iba ku mwaka ku mwaka, ibihugu bigize iryo shirahamwe bigakurakuranwa kuyitunganya. Ni inama 
isanzwe itegekanijwe kandi ihambaye kuko itunganya ibijanye n’ingene abaganga b’abahinga mu kubaga 
bokwiyongera muri aka karere no mu bihugu bigize iryo shirahamwe Uburundi buhurikiyemwo, biciye mu 
nyigisho n’ukwemeza ingaragazabumenyi zihabwa abigishijwe.  
 
Uru rwandiko rero rusaba ko Uburundi bwokwakira iyo nama ya bose izoba mu 2025 urwo rubanza 
rukazotunganywa n’igihugu. 
 
Inama nshikiranganji yaremeye ko iyo nama yobera mu Burundi imyiteguro ikabandanya, muri ico gikorwa 

ubushikiranganji bw’amagara y’abantu no kurwanya SIDA bugakorana canecane n’ubujejwe indero 

n’ubushakashatsi. 

5. Utuntu n’utundi  

 

Nyenicubahiro Umukuru w’Igihugu yasavye abashikiranganji bose mu bisata bajejwe kuraba imigambi ija 

imbere y’iyindi no kurodera abanyamitahe boyishiramwo uburyo. Yabasavye kuza bariyumvira hakiri kare 

ivyokorwa mw’ishirwa mu ngiro ryayo. 

 

Yaramenyesheje kandi ko mu bijanye na poritike ibintu vyifashe neza mu gihe twimirije amatora yo mu mwaka 

wa 2025 ugereranije no mu bindi bihe nk’ibi, vyerekana igihugu ko gitekanye ko kandi Abarundi bamaze 

gutandukanya icatsi n’ururo. 

 

Yaravuze ariko ko igiturire n’akarenganyo mu gisata c’ubutungane bikiri ingorane zibangamiye abenegihugu 

aca asaba ko ivyo bintu birwanywa n’inguvu zose zishoboka. Mu kurangiza, Nyenicubahiro Umukuru w’igihugu 

yahamagariye abagize urwego nshingwabikorwa rwa Reta y’Uburundi gufata iya mbere mu kwiyandikishiriza 

amatora yimirije, batange akarorero kuko kwitaba amatora si uburenganzira gusa ariko ni n’icagezwe.   

 
 

  

Bigiriwe i Bujumbura, igenekerezo rya 24 Gitugutu 2024 
 
Umunyamabanga mukuru wa Reta  

                                Jérôme NIYONZIMA. -                                                                                                   

  


